
	gak-enggok ngelengang, tabuh petuke tindakin, kitak-kituk, ngalelier manggutan.



	Ulat rengu mamentosang, gandrunge kejat-kejitin, bikase tama maekang, oncer gandrunge usudin, diman laut, silapin, kedeke laut mabriuk, gandrunge sampun medal, ngalengser ngalih pangibing, maseliuk, lilite katepek kene.
	Ento mangedanin payas, panganggo sarwa burintik, abete ngutangin raras, tah keto sebenge blengih, suba bangun mangibing, paling igelnyane inguh, asing laku, maliat, beriag liu ngedekin, sebeng bancut, menyerutcut ngasisiang.
	Tonden tutug akempulan, awanan kasasandarin, kakurungan batan jaka, kudu galak makelegin, surak sumangkin titir, Sugeme nyeser ka malu, napak negak di tengah, bau ia katepek kibing, manggarupuk, kedeke cara prabangsa.
	Bangun nabdab saput gadang, nyarebet ngarebo lambih, makamben dadu lamlaman, gandrunge suba ngigelin, ngolet buka ngeresin, tindak panglambete alus, dempo-dempo mararas, Sugeme suba nimpalin, pada lemuh, angsel tanjek mauluhan.
	Liu pada mangucapang, tong madaya bengkang-bengking, basange gede mambodag, igele kaliwat lewih, ada laut nyautin, ia mula ngebo tan mundur, aketo kakranaan, ada ke pada mabalih, suba ngucur, gandrunge manepek Cangak.
	Tonden bangun makolongan, uyut kedekne mabalih, ada palih pasah, kalutuk milu ngarikgik, kedek manguyak tai, tuting kendang onya craput, dasdasan pacang ora, kaleyange manggerengin, sangkan payu, buin laut manabuhang.
	Gegandrunge pacarcina, ejor manglaut kagunting, ne mabalih manebengang, majeljel dempet masepid, ditu I Cangak raris, bangun nging saking ngalalu, saget surak maseyok, I Cangak nyosnyos malaib, batis tigul, pungkur I Saline negak.

